
QISHLOQ XO‘JALIGI KORXONALARIDA 
QO‘SHILGAN QIYMAT SOLIG‘I BO‘YICHA 
STRATEGIK ISLOHOTLARNING AHAMIYATI
Amanov Akram Mirzayevich 
TDIU, “Soliq va soliqqa tortish” kafedrasi professori

Annotatsiya. Mazkur maqolada O‘zbekiston Respublikasi agrar sektorida amalga oshirilayotgan soliq 
islohotlari, xususan, O‘zbekiston Respublikasi Prezidenti PF–153-son Farmoniga1 muvofiq joriy etilgan 
qo‘shilgan qiymat solig‘ining (QQS) “nol” (0 foiz) stavkasi tizimining iqtisodiy mohiyati tahlil qilingan. Shuningdek, 
sohani raqamlashtirish, kosmik monitoring hamda elektron hisobvaraq-fakturalar tizimini joriy etish bo‘yicha 
erishilgan natijalar, mavjud imkoniyatlar va ularni yanada takomillashtirish yo‘nalishlari yoritilgan.

Kalit so‘zlar: qishloq xo‘jaligi, qishloq xo‘jaligi korxonalari, soliq imtiyozlari, qo‘shilgan qiymat solig‘i, nol 
stavka, iqtisodiy rag‘batlantirish, klaster, soliq ma’muriyatchiligi, risk-tahlil.

Аннотация. В данной статье проанализирована экономическая сущность налоговых реформ, 
реализуемых в аграрном секторе Республики Узбекистан, в частности системы налога на добавленную 
стоимость (НДС) по «нулевой» (0-процентной) ставке, введённой в соответствии с Указом Президента 
Республики Узбекистан № УП–153. Также освещены достигнутые результаты, перспективные 
возможности и направления дальнейшего совершенствования процессов цифровизации отрасли, 
внедрения космического мониторинга и системы электронных счетов-фактур.

Ключевые слова: сельское хозяйство, сельскохозяйственные предприятия, налоговые льготы, 
налог на добавленную стоимость, нулевая ставка, экономическое стимулирование, кластер, налоговое 
администрирование, риск-анализ.

Abstract. This article analyzes the economic essence of tax reforms implemented in the agricultural sector 
of the Republic of Uzbekistan, particularly the value-added tax (VAT) system with a “zero” (0 percent) rate 
introduced in accordance with Presidential Decree No. PF–153. The study also highlights the achievements, 
opportunities, and further improvement directions related to sector digitalization, space-based monitoring, and 
the implementation of the electronic invoicing system.

Keywords: agriculture, agricultural enterprises, tax incentives, value-added tax, zero rate, economic 
stimulation, cluster, tax administration, risk analysis.

K I R I S H
Qishloq xo‘jaligi mamlakatimiz iqtisodiyotining strategik tarmog‘i hisoblanadi. So‘nggi yillarda ushbu sohada 

soliq tizimini soddalashtirish, uning samaradorligini oshirish hamda ishlab chiqaruvchilar uchun qulay iqtisodiy 
sharoitlarni yaratish maqsadida izchil islohotlar amalga oshirilmoqda. Ayniqsa, qishloq xo‘jaligi korxonalari, 
jumladan, agroklasterlar va fermer xo‘jaliklari faoliyatida qo‘shilgan qiymat solig‘ini (QQS) joriy etish hamda uni 
takomillashtirishga qaratilgan strategik islohotlar muhim ahamiyat kasb etmoqda.

Jahon iqtisodiyotida geosiyosiy o‘zgarishlar va iqlim omillarining ta’siri ortib borayotgan bugungi 
sharoitda oziq-ovqat xavfsizligini ta’minlash har bir davlatning ustuvor vazifalaridan biri hisoblanadi. 
Qishloq xo‘jaligi aholini hayotiy muhim mahsulotlar bilan ta’minlash, sanoat uchun zarur xomashyo bazasini 
yaratish hamda bandlikni qo‘llab-quvvatlashda muhim o‘rin tutadi. Shu bilan birga, agrar sektorning o‘ziga 
xos xususiyatlari davlat tomonidan qo‘llab-quvvatlash mexanizmlarini yanada rivojlantirishni talab etadi. 
Shu sababli dunyoning ko‘plab mamlakatlarida ushbu tarmoq moliyaviy-kredit va soliq instrumentlari orqali 
rag‘batlantirilmoqda.

O‘zbekiston Respublikasida ham agrar sohani modernizatsiya qilish, fermer xo‘jaliklari va agroklasterlarning 
moliyaviy barqarorligini mustahkamlash hamda investitsion jozibadorligini oshirish bo‘yicha keng ko‘lamli chora-
tadbirlar amalga oshirilmoqda. Xususan, soliq siyosatini liberallashtirish va tarmoq subyektlari uchun yanada 
qulay sharoitlar yaratish ushbu islohotlarning ustuvor yo‘nalishlaridan biri hisoblanadi. O‘zbekiston Respublikasi 

1	  Oʻzbekiston Respublikasi Prezidentining Farmoni, 04.09.2025 yildagi PF-153-son https://lex.uz/uz/docs/-7716359 

Prezidentining 2025-yil 4-sentabrdagi PF–153-sonli2 “Qishloq xo‘jaligi mahsulotlari ishlab chiqaruvchilarni 
qo‘llab-quvvatlash va sohada soliq ma’muriyatchiligini takomillashtirish chora-tadbirlari to‘g‘risida”gi Farmoni 
agrar sohani rivojlantirishda muhim bosqich bo‘ldi. Mazkur hujjatga muvofiq, 2026-yil 1-yanvardan boshlab 
qishloq xo‘jaligi mahsulotlarini (paxta va g‘alladan tashqari) realizatsiya qilishda qo‘shilgan qiymat solig‘ining 
“nol” (0 foiz) stavkasi joriy etilishi sohada iqtisodiy faollikni rag‘batlantirish va ishlab chiqaruvchilarning moliyaviy 
imkoniyatlarini kengaytirishga xizmat qilmoqda.

Mazkur maqolada qishloq xo‘jaligi korxonalariga taqdim etilayotgan soliq imtiyozlarining iqtisodiy 
samaradorligi baholanadi, qo‘shilgan qiymat solig‘ining “nol” stavkasi tizimining iqtisodiy mohiyati ilmiy jihatdan 
asoslanadi hamda sohada soliq ma’muriyatchiligini yanada takomillashtirish bo‘yicha taklif va tavsiyalar ishlab 
chiqiladi.

M A V Z U G A  O I D  A D A B I Y O T L A R  S H A R H I
Qo‘shilgan qiymat o‘zining iqtisodiy mohiyatiga ko‘ra, sotilgan mahsulotlar, bajarilgan ishlar va ko‘rsatilgan 

xizmatlar qiymati bilan ularni ishlab chiqarish jarayonida iste’mol qilingan tovarlar, xomashyo va xizmatlar qiymati 
o‘rtasidagi farqni ifodalaydi. Ishlab chiqarish jarayonida hamda mehnat taqsimoti natijasida ma’lum bir tovar 
bozorga chiqarilgunga qadar bir necha bosqichlardan o‘tadi va ushbu bosqichlarning har birida qo‘shimcha 
qiymat yaratiladi. Shu bois qo‘shilgan qiymat iqtisodiy o‘sish va ishlab chiqarish samaradorligini baholashda 
muhim ko‘rsatkichlardan biri hisoblanadi.

Qo‘shilgan qiymat solig‘ini davlat byudjeti daromadlari tarkibiga kiritish g‘oyasi dastlab XX asr boshlarida 
shakllangan. Mazkur taklif ilk bor 1919-yilda Germaniya byudjet amaliyotida Vilgelm fon Simens tomonidan 
ilgari surilgan.

Qo‘shilgan qiymat solig‘ini amaliyotga joriy etish va undirish mexanizmi esa ilk bor fransuz moliyachisi 
Moris Lore tomonidan ishlab chiqilgan. Mazkur konsepsiya dastlab tajriba tariqasida qo‘llanilgan bo‘lsa-
da, keyinchalik o‘zining yuqori samaradorligini namoyon etdi. Natijada Fransiyada qo‘shilgan qiymat solig‘i 
1968-yildan boshlab keng ko‘lamda amaliyotga joriy etildi [4].

Hozirgi kunda iqtisodiy adabiyotlarda qo‘shilgan qiymat solig‘ining iqtisodiy ahamiyati va zaruriyatini 
asoslashga qaratilgan turli ilmiy yondashuvlar mavjud. Jumladan, G. Litvinseva ta’kidlashicha, “Qo‘shilgan 
qiymat solig‘i bilvosita soliqlar tarkibiga kirsa-da, uning muhim jihati korxonalar va iste’molchilar faoliyatining 
holati hamda istiqbollarini baholash imkonini berishidadir” [5].

S. V. Barulinning fikricha, “zamonaviy soliq siyosatining ustuvor yo‘nalishlaridan biri qo‘shilgan qiymat 
solig‘iga tortishning samarali modelini shakllantirish va uning barqaror rivojlanishini ta’minlashdan iborat” [6].

Qo‘shilgan qiymat solig‘i turli iqtisodiy rivojlanish bosqichlaridagi ko‘plab mamlakatlarda bilvosita soliqqa 
tortishning samarali va ishonchli shakli sifatida e’tirof etiladi. Mazkur soliq turi bugungi kunda jahon soliq 
amaliyotida keng qo‘llanilib, davlat byudjeti daromadlarini shakllantirish, iqtisodiy faollikni rag‘batlantirish hamda 
soliq ma’muriyatchiligi samaradorligini oshirishda muhim o‘rin egallamoqda [7].

T A D Q I Q O T  M E T O D O L O G I YA S I

Mazkur tadqiqotni amalga oshirish jarayonida tahlil, induksiya, deduksiya, tizimli va kompleks yondashuv 
usullaridan keng foydalanildi. Shuningdek, mahalliy va xorijiy olimlarning qo‘shilgan qiymat solig‘i hamda qishloq 
xo‘jaligi korxonalarini soliqqa tortish sohasidagi ilmiy qarashlari o‘rganildi, sohaga oid qonunosti hujjatlari va 
me’yoriy-huquqiy asoslar tahlil qilindi. Olingan natijalar asosida ilmiy xulosalar va amaliy takliflar ishlab chiqildi.

T A H L I L  V A  N A T I J A L A R
Iqtisodiy nazariyaga ko‘ra, soliq siyosati davlatning iqtisodiy rivojlanish jarayonlarini qo‘llab-quvvatlash 

hamda tarkibiy o‘zgarishlarni samarali amalga oshirish imkonini beruvchi muhim vositalardan biridir. J. M. 
Keyns va uning izdoshlari tomonidan asoslangan nazariy yondashuvlar strategik tarmoqlarga beriladigan soliq 
rag‘batlari investitsiyaviy faollikni oshirish, mahsulot tannarxini optimallashtirish va ishlab chiqarish hajmini 
kengaytirishga xizmat qilishini ko‘rsatadi.

Qishloq xo‘jaligida soliq imtiyozlarini qo‘llashning o‘ziga xos jihatlari mavjud. Tarmoqda ishlab chiqarish 
siklining nisbatan uzoq davom etishi (vegetatsiya davri, chorvachilik mahsulotlarini yetishtirish muddatlari 
va boshqalar) moliyaviy resurslardan samarali foydalanishni talab etadi. Shu nuqtayi nazardan, qo‘shilgan 
qiymat solig‘i bo‘yicha taqdim etiladigan imtiyozlar korxonalarning pul oqimlarini yanada samarali boshqarish, 

2	  Oʻzbekiston Respublikasi Prezidentining Farmoni, 04.09.2025 yildagi PF-153-son https://lex.uz/uz/docs/-7716359 

ishlab chiqarish jarayonlarining uzluksizligini ta’minlash va moliyaviy barqarorligini mustahkamlashga xizmat 
qiladi.

Jahon tajribasi shuni ko‘rsatadiki, agrar sektorni qo‘shilgan qiymat solig‘i orqali tartibga solishning uchta 
asosiy modeli shakllangan:

1. Tabaqalashtirilgan (pasaytirilgan) stavkalar modeli (Yevropa Ittifoqi tajribasi).
Yevropa Ittifoqi mamlakatlarida (Germaniya, Fransiya, Niderlandiya va boshqalar) qishloq xo‘jaligi 

mahsulotlari uchun standart qo‘shilgan qiymat solig‘i stavkasidan past bo‘lgan maxsus stavkalar qo‘llaniladi. 
Masalan, Germaniyada standart QQS stavkasi 19 foiz bo‘lsa, asosiy oziq-ovqat va qishloq xo‘jaligi mahsulotlari 
uchun 7 foizlik stavka belgilangan. Niderlandiyada esa standart 21 foizlik stavka o‘rniga 9 foizlik stavka 
qo‘llaniladi. Mazkur tizim ichki bozorda narxlar barqarorligini ta’minlash va aholining ijtimoiy farovonligini qo‘llab-
quvvatlashga xizmat qiladi.

2. Soliqdan ozod qilish modeli.
Ayrim davlatlarda qishloq xo‘jaligi korxonalari qo‘shilgan qiymat solig‘idan ozod etiladi. Ushbu model ishlab 

chiqaruvchilarga qo‘shimcha yengillik yaratishi bilan ahamiyatlidir. Shu bilan birga, kiruvchi QQS summalarini 
qaytarib olish imkoniyati cheklanganligi sababli ayrim hollarda ishlab chiqarish xarajatlarini optimallashtirish 
bo‘yicha qo‘shimcha mexanizmlarni talab etadi.

3. “Nol” stavka modeli.
Mazkur model iqtisodiy samaradorligi yuqori bo‘lgan mexanizmlardan biri sifatida Buyuk Britaniya, Kanada 

va Avstraliya kabi davlatlarda keng qo‘llaniladi. Bunda mahsulot realizatsiyasida QQS stavkasi 0 foiz etib 
belgilanadi, biroq korxona QQS to‘lovchisi maqomini saqlab qoladi. Natijada ishlab chiqarish jarayonida xarid 
qilingan resurslar bo‘yicha to‘langan QQS summalarini davlat byudjetidan qaytarib olish imkoniyati yaratiladi. 
Bu esa korxonalarning moliyaviy resurslarini kengaytirish va investitsion faolligini oshirishga xizmat qiladi.

Mamlakatimizda 2026-yil 1-yanvardan boshlab aynan “nol” stavka modelining joriy etilishi milliy soliq 
tizimining xalqaro tajriba va zamonaviy iqtisodiy yondashuvlar bilan uyg‘unlashib borayotganidan dalolat beradi.

2025-yil 4-sentabrdagi PF–153-sonli Farmonga muvofiq, ushbu imtiyozdan foydalanishning asosiy mezoni 
sifatida korxona umumiy realizatsiya daromadlarida o‘zi yetishtirgan qishloq xo‘jaligi mahsulotlari ulushining 
kamida 80 foizni tashkil etishi belgilangan.

Mazkur maqsadli mezon quyidagi iqtisodiy natijalarga xizmat qiladi:
– adolatli taqsimotni ta’minlash, ya’ni soliq imtiyozlari bevosita qishloq xo‘jaligi mahsulotlarini yetishtiruvchi 

subyektlarga yo‘naltiriladi;
– bozor mexanizmlarining samaradorligini oshirish, ya’ni imtiyozlarning maqsadli va shaffof qo‘llanilishiga 

xizmat qiladi;
– ishlab chiqarishni rag‘batlantirish, ya’ni tarmoq korxonalarini ishlab chiqarish hajmlarini kengaytirish, 

mahsulot yetishtirish samaradorligini oshirish va agrar faoliyatni yanada rivojlantirishga undaydi.
Har qanday keng ko‘lamli iqtisodiy mexanizmni amaliyotga joriy etish jarayoni tashkiliy, texnik va huquqiy 

jihatlarni izchil takomillashtirib borishni talab etadi. Qishloq xo‘jaligi korxonalarida qo‘shilgan qiymat solig‘ining 
“nol” stavkasini qo‘llash amaliyoti ham ushbu tizimning samaradorligini yanada oshirishga xizmat qiluvchi qator 
ustuvor yo‘nalishlarni yuzaga chiqarmoqda.

1. Raqamli infratuzilma va fermerlarning malaka darajasini rivojlantirish
Yangi tizim to‘liq raqamlashtirilgan bo‘lib, elektron hisobvaraq-fakturalar yuritish va soliq organlarining 

maxsus axborot tizimlari bilan ishlashni talab etadi. Shu bois ayrim hududlarda fermer xo‘jaliklari rahbarlari va 
buxgalterlarining raqamli ko‘nikmalarini yanada rivojlantirish, shuningdek, telekommunikatsiya infratuzilmasini 
takomillashtirish dolzarb vazifa hisoblanadi. Mazkur yo‘nalishdagi chora-tadbirlar tizimning samarali ishlashini 
ta’minlashga xizmat qiladi.

2. Kosmik va agro-monitoring tizimlarini yanada takomillashtirish
Amaldagi tartibga ko‘ra, qishloq xo‘jaligi mahsulotlarining yetishtirilganligi Space Gov Monitoring tizimi 

orqali tasdiqlanadi. Mazkur tizim agrar sektorda shaffoflikni ta’minlashga xizmat qilayotgan bo‘lsa-da, aralash 
ekinlar yetishtiriladigan maydonlarni aniqlash aniqligini yanada oshirish imkoniyatlari mavjud. Sun’iy yo‘ldosh 
ma’lumotlari va zamonaviy geoinformatsion texnologiyalarni takomillashtirish orqali monitoring natijalarining 
ishonchliligini yanada kuchaytirish mumkin.

3. Risk-tahlil tizimining samaradorligini oshirish
Soliq organlari tomonidan qo‘llanilayotgan avtomatlashtirilgan xavflarni boshqarish tizimi soliq 

ma’muriyatchiligida shaffoflik va qonuniylikni ta’minlashga xizmat qilmoqda. Shu bilan birga, fermer xo‘jaliklari 
uchun hamkor korxonalar faoliyati bo‘yicha axborotlardan foydalanish imkoniyatlarini kengaytirish risklarni 
baholash jarayonining yanada adolatli va samarali bo‘lishiga xizmat qiladi.

Qishloq xo‘jaligi korxonalariga taqdim etilayotgan soliq imtiyozlari uzoq muddatli istiqbolda mamlakatning 
makroiqtisodiy rivojlanishiga sezilarli ijobiy ta’sir ko‘rsatadi. Ushbu ta’sirni quyidagi asosiy yo‘nalishlar bo‘yicha 
baholash mumkin.

1. Iqtisodiy faoliyatning shaffofligini oshirish
Agrar sektorda elektron hisobvaraq-fakturalar va rasmiy shartnomalar asosida ishlash amaliyotining 

kengayishi xo‘jalik yurituvchi subyektlarning iqtisodiy faoliyatini yanada shaffoflashtiradi. “Nol” stavka tizimi 
ishlab chiqaruvchilarni hujjatlarni to‘liq va qonuniy rasmiylashtirishga rag‘batlantiradi. Natijada iqtisodiy 
munosabatlarning ochiqligi va hisobdorligi yanada kuchayadi.

2. Investitsiyaviy jozibadorlik va modernizatsiyani rag‘batlantirish
Soliq imtiyozlari hisobiga korxonalar ixtiyorida qoladigan qo‘shimcha moliyaviy resurslar ishlab chiqarishni 

modernizatsiya qilishga yo‘naltiriladi. Jumladan:
– tomchilatib va yomg‘irlatib sug‘orish kabi suv tejovchi texnologiyalarni joriy etish;
– zamonaviy sovutkichli omborxonalarni barpo etish va mahsulotlarni saqlash samaradorligini oshirish;
– yuqori unumdor texnika va agregatlarni lizing asosida xarid qilish imkoniyatlarini kengaytirish.
Mazkur omillar ishlab chiqarish samaradorligi va mahsulot raqobatbardoshligini oshirishga xizmat qiladi.

3. Eksport salohiyatini oshirish va diversifikatsiya qilish
O‘zbekistonning meva-sabzavot mahsulotlari xalqaro bozorlarda yuqori sifat va tabiiylik ko‘rsatkichlari 

bilan ajralib turadi. “Nol” stavkali QQS tizimi eksport qiluvchi korxonalar uchun qo‘shimcha iqtisodiy qulayliklar 
yaratib, mahsulotlarning tashqi bozorlardagi raqobatbardoshligini oshiradi. Natijada nafaqat xomashyo, 
balki yuqori qo‘shilgan qiymatga ega bo‘lgan tayyor oziq-ovqat mahsulotlari eksportini kengaytirish uchun 
yangi imkoniyatlar yaratiladi. Bu esa eksport tarkibini diversifikatsiya qilish va milliy iqtisodiyotning barqaror 
rivojlanishiga xizmat qiladi.

X U L O S A  V A  T A K L I F L A R
Qishloq xo‘jaligi korxonalarida qo‘shilgan qiymat solig‘i tizimini strategik isloh qilish nafaqat byudjet 

daromadlarini shakllantirishning muhim vositasi, balki agrar tarmoqni raqamlashtirish, iqtisodiy munosabatlar 
shaffofligini kuchaytirish va sohani modernizatsiya qilishga xizmat qiluvchi muhim omildir. Samarali soliq 
siyosati qishloq xo‘jaligi korxonalarining moliyaviy barqarorligini mustahkamlash, investitsion faolligini oshirish 
hamda mamlakat oziq-ovqat xavfsizligini ta’minlash uchun qulay sharoit yaratadi.

Olib borilgan tahlillar shuni ko‘rsatadiki, O‘zbekistonda qishloq xo‘jaligi korxonalarini, xususan, qo‘shilgan 
qiymat solig‘ining “nol” stavkasi orqali rag‘batlantirish mexanizmining joriy etilishi agrar sektorni rivojlantirishga 
qaratilgan muhim va istiqbolli islohotlardan biri hisoblanadi. Mazkur tizim soliq zanjirining uzluksizligini ta’minlash 
bilan birga, ishlab chiqaruvchilarning aylanma mablag‘larini samarali boshqarish, ishlab chiqarish xarajatlarini 
optimallashtirish va mahsulot raqobatbardoshligini oshirishga xizmat qiladi.

Tadqiqot natijalari yangi soliq mexanizmining samaradorligini yanada oshirish uchun raqamli infratuzilmani 
rivojlantirish, kosmik monitoring tizimlarining aniqligi va funksional imkoniyatlarini kengaytirish hamda soliq 
ma’muriyatchiligini takomillashtirish muhim ahamiyat kasb etishini ko‘rsatdi. Ushbu yo‘nalishlarda amalga 
oshiriladigan chora-tadbirlar tizimning amaliy samaradorligini yanada yuksaltirishga xizmat qiladi.

Xulosa qilib aytganda, qishloq xo‘jaligini soliq imtiyozlari orqali qo‘llab-quvvatlash siyosati kelgusida 
O‘zbekiston agrosanoat majmuasining xalqaro bozorlardagi raqobatbardoshligini oshirish, eksport salohiyatini 
kengaytirish, qishloq aholisi farovonligini yuksaltirish hamda mamlakatning iqtisodiy va oziq-ovqat xavfsizligini 
mustahkamlashda muhim omil bo‘lib xizmat qiladi.

F O Y D A L A N I L G A N  A D A B I Y O T L A R  R O ‘ Y X A T I
O‘zbekiston Respublikasi Prezidentining 2025-yil 4-sentabrdagi “Qishloq xo‘jaligi mahsulotlari ishlab 

chiqaruvchilarni qo‘llab-quvvatlash va sohada soliq ma’muriyatchiligini takomillashtirish chora-tadbirlari 
to‘g‘risida”gi PF–153-son Farmoni. https://lex.uz/uz/docs/-7716359 

O‘zbekiston Respublikasi Prezidentining 2022-yil 28-yanvardagi “Yangi O‘zbekistonning 
2022–2026-yillardagi taraqqiyot strategiyasi to‘g‘risida”gi PF–60-son Farmoni. https://lex.uz/ru/docs/-5841063 

O‘zbekiston Respublikasi Prezidentining 2023-yil 23-fevraldagi “Qishloq xo‘jaligida aholi bandligini oshirish 
va yer uchastkalaridan samarali foydalanish chora-tadbirlari to‘g‘risida”gi PQ–69-son Qarori. https://lex.uz/ru/
docs/-6389631 

